
 

 
 

 

МОНГОЛ УЛСЫН ДЭЭД ШҮҮХИЙН  
НИЙТ ШҮҮГЧИЙН ХУРАЛДААНЫ 

 ТОГТООЛ 
 
2026 оны 05 сарын 29 өдөр           Дугаар 44        Улаанбаатар хот 
 

Эх орончдын нэгдсэн нам (ЭХНАМ)-ын   
дүрэм (Шинэчилсэн найруулга)-ийг  

бүртгэх тухай 
 

Монгол Улсын дээд шүүхийн нийт шүүгчийн хуралдааныг Ерөнхий шүүгч 

Д.Ганзориг даргалж, Танхимын тэргүүн Д.Мөнхтуяа, Ч.Хосбаяр, шүүгч 

Б.Амарбаясгалан, Д.Батбаатар, Н.Батзориг, М.Батсуурь, Б.Батцэрэн, Г.Банзрагч, 

Н.Батчимэг, Э.Золзаяа, М.Пүрэвсүрэн, П.Соёл-Эрдэнэ, С.Соёмбо-Эрдэнэ, 

Б.Ундрах, Б.Цогт, Ц.Цогт, Д.Цолмон, Х.Эрдэнэсувд нарын бүрэлдэхүүнтэй хийсэн 

хуралдаанаар,  

Эх орончдын нэгдсэн нам (ЭХНАМ)-ын дүрэм (Шинэчилсэн найруулга)-ийг 

бүртгүүлэх тухай өргөдлийг шүүгч М.Батсуурийн танилцуулснаар хэлэлцээд 

ТОДОРХОЙЛОХ нь: 

Эх орончдын нэгдсэн нам (ЭХНАМ)-ын үүсгэн байгуулагч Г.Ганбатаас “… 

намын дүрмийн нэмэлт, өөрчлөлтийг бүртгүүлэх тухай” өргөдлийг 86 хуудас баримт, 

1 ширхэг флашны хамт 2026 оны 04 дүгээр сарын 30-ны өдөр Улсын дээд шүүхэд 

ирүүлжээ. 

Дээрх өргөдөл, хавсралт баримтуудыг Улс төрийн намын тухай хууль 

(Шинэчилсэн найруулга) болон Улсын дээд шүүхийн нийт шүүгчийн хуралдааны 

2024 оны 02 дугаар сарын 23-ны өдрийн 06 дугаар тогтоолоор баталсан “Улс төрийн 

намын бүртгэл хөтлөх журам”-ын дагуу шалгах ажиллагааг хэрэгжүүлсэн ба уг 

ажиллагааны явцад нэмэлт 2 хуудас баримт ирүүлснийг шалгаад нийт шүүгчийн 

хуралдаанаар хэлэлцүүлэв.  

ҮНДЭСЛЭХ нь: 

Улс төрийн намын тухай хууль (Шинэчилсэн найруулга)-ийг дагаж мөрдөх 

журмын тухай хуулийн 2 дугаар зүйлд “Нам өөрийн дүрэм, хөтөлбөр, дотоод зохион 

байгуулалтыг Улс төрийн намын тухай хууль (Шинэчилсэн найруулга)-тай нийцүүлэх 

арга хэмжээг 2025 оны 12 дугаар сарын 31-ний өдрийн дотор авч хэрэгжүүлэх 

бөгөөд уг өөрчлөлтийг Улсын дээд шүүхэд 30 хоногийн дотор хүргүүлнэ” гэж заасан.  

Эх орончдын нэгдсэн нам нь хуульд заасан хугацааны дотор буюу 2025 оны  

12 дугаар сарын 26-ны өдөр намын дүрэм (Шинэчилсэн найруулга)-ийг 

бүртгүүлэхээр Улсын дээд шүүхэд өргөдөл ирүүлсэн боловч тодорхой алдаа, 

зөрчилтэйн улмаас тухайн дүрэм бүртгэгдээгүй байна. 

Улсын дээд шүүхийн нийт шүүгчийн 2026 оны 01 дүгээр сарын 23-ны өдрийн 

хуралдаанаар зөрчлөө зассаны үндсэн дээр дахин нэг удаа 60 хоногийн дотор 

намын дүрмийг бүртгүүлэх боломж олгосны дагуу тухайн намын 2026 оны 04 дүгээр 

сарын 25-ны өдрийн Бага хурлаар намын дүрэм (Шинэчилсэн найруулга)-д нэмэлт 

өөрчлөлт оруулан дээрх тогтоосон хугацааны дотор бүртгүүлэхээр ирүүлснийг 

Улсын дээд шүүхийн нийт шүүгчийн хуралдаанаар хэлэлцээд Эх орончдын нэгдсэн 

намын дүрмийн хуульд нийцсэн хэсгийг бүртгэж шийдвэрлэв. 

Нэг. Бага хурлыг зарлан хуралдуулсан тухайд: 

Эх орончдын нэгдсэн намын дүрэм (2012 он)-ийн 12.2-т “Намын Бага хурал 

жилд нэг удаа, онцгой тохиолдолд Удирдах зөвлөлийн санаачилгаар хуралдана”, 

13.4-т “Намын дүрмийн нэмэлт өөрчлөлтийг хэлэлцэн батлах”, 13.13-т “Намын Бага 

хурлын гишүүдийн ердийн олонх нь хуралдаанд оролцож байгаа бол хүчинтэйд 

тооцно”, 13.14-т “Намын Бага хурлын хуралдаанд оролцож байгаа гишүүдийн 

олонхийн саналаар асуудлыг шийдвэрлэж тогтоол гаргана”, гэж тус тус заажээ. 

Өргөдөл, түүнд хавсаргасан баримтуудаас үзвэл, тус намын Удирдах 

зөвлөлийн 2026 оны 04 дүгээр сарын 21-ний өдрийн А/9 дүгээр тогтоолоор намын 

Бага хурлыг 2026 оны 04 дүгээр сарын 25-ны өдөр хуралдуулахаар товлож, хурлын 

зарыг “Эх орончдын нэгдсэн нам” гэсэн фэйсбүүк хуудсаар дамжуулан Бага хурлын 

гишүүдэд хүргэсэн байна.  

Улмаар намын Бага хурал 2026 оны 04 дүгээр сарын 25-ны өдөр Сонгуулийн 

ерөнхий хорооны хурлын зааланд зохион байгуулагдсан байх бөгөөд уг хуралд нийт 

78 гишүүн оролцохоос 56 гишүүн оролцсон, эдгээр гишүүдийн нэрсийг Улсын дээд 

шүүхэд хадгалагдаж буй хувийн хэргийн материалаас шалгахад, Эх орончдын 

нэгдсэн намыг зохион байгуулах анхдугаар Их хурлын 2012 оны 01 дүгээр сарын 20-

ны өдрийн 07 дугаар, Бага хурлын 2020 оны 05 дугаар сарын 11-ний өдрийн “Бага 

хурлын гишүүдийг чөлөөлж, нөхөн сонгон батлах тухай” 04 дүгээр, Их хурлын 2025 

оны 12 дугаар сарын 20-ны өдрийн “Бага хурлын гишүүдийг батлах тухай” 02 дугаар 

тогтоолоор тус тус батлагдсан Бага хурлын гишүүдийн нэрстэй тохирсон тул тухайн 

хурлын процесс зөрчилгүй, Бага хурлын гишүүдийн олонх оролцсоноор хурал 

хүчинтэй байна. 

Хоёр.Намын дүрэм (Шинэчилсэн найруулга), түүнд оруулсан нэмэлт, 

өөрчлөлтийн талаар: 

2.1. Өмнөх Улсын дээд шүүхийн нийт шүүгчийн хуралдааны 2026 оны 01 дүгээр 

сарын 23-ны өдрийн 11 дүгээр тогтоолоор “Эх орончдын нэгдсэн намын 2025 оны 12 

дугаар сарын 20-ны өдрийн 01 дүгээр тогтоолоор баталсан намын дүрэм 

(Шинэчилсэн найруулга) зарим заалтыг хуульд нийцээгүй гэж үзэж бүртгэхээс 

татгалзжээ. Тодруулбал, “Хяналтын ерөнхий зөвлөлийн бүрэлдэхүүнд нэр 

дэвшүүлэхдээ аль нэг хүйсийн төлөөлөл 30 хувиас доошгүй байх; бодлого 

судалгааны байгууллага болох академийн бүрэлдэхүүний тоог тусгаагүй; Бага 

хурлын гишүүн, Хяналтын ерөнхий хорооны гишүүнийг нөхөн сонгох эрхийг намын 

Бага хурал хэрэгжүүлэхээр заасан нь хуульд нийцээгүй буюу Их хурлын онцгой 

бүрэн эрхийг шилжүүлсэн нь буруу болохыг; намын дүрэмд жинхэнэ гишүүн гэдгийг 

хэрхэн ойлгох, ямар болзол шаардлагыг хангасан байх, намын даргыг чөлөөлөх, 

огцруулах үндэслэл, шийдвэр гаргах журмыг тодорхой заагаагүй; мөн намын дүрэмд 

салбар нэгжийг татан буулгах үндэслэл, журам, төрөөс үзүүлэх санхүүгийн 

дэмжлэгийг салбар болон бүтцийн нэгжид ямар шалгуур нөхцөлийг үндэслэн, ямар 

хувь хэмжээгээр хуваарилах нь тодорхойгүй; Хуулийн 41.3, 42.4-т заасан дүрмээр 

зайлшгүй зохицуулах асуудлыг тусгаагүйгээс гадна хяналтын байгууллагын нэрийг 

өөрөөр бичсэн” зэрэг 3 үндэслэл бүхий 9 зөрчлийг дурдаж, бүртгэхээс татгалзаж 

шийдвэрлэжээ.  

Улс төрийн намын тухай хууль (Шинэчилсэн найруулга)-ийн 17 дугаар зүйлийн 

17.4-т “Намын төлөөллийн төв байгууллагын гишүүдийн гуравны хоёроос доошгүй 

нь санал гаргавал намын дүрэмд нэмэлт, өөрчлөлт оруулах асуудлыг хэлэлцэн 

шийдвэрлэж болно. Энэ нэмэлт, өөрчлөлт нь намын дүрмийн гуравны нэгээс 

хэтрэхгүй байна” гэж; Эх орончдын нэгдсэн намын дүрэм (2012 он)-ийн 13 дугаар 

зүйл “Намын Бага хурал дор дурдсан бүрэн эрх хэрэгжүүлнэ”, 13.4-т “Намын 

дүрмийн нэмэлт өөрчлөлтийг хэлэлцэн батлах” гэж тус тус заасан.  

Эх орончдын нэгдсэн намын Бага хурал 2026 оны 04 дүгээр сарын 25-ны өдөр 

хуралдаж, намын дүрэм (Шинэчилсэн найруулга)-д нэмэлт, өөрчлөлтийг Бага 

хурлын төлөөлөгчдийн 99 хувийн саналаар дэмжин баталсан болох нь Тооллогын 

комиссын 2026 оны 04 дүгээр сарын 25-ны өдрийн 14 дүгээр тогтоол, Бага хурлын 

2026 оны 04 дүгээр сарын 25-ны өдрийн “Намын дүрмийн нэмэлт, өөрчлөлтийг 

баталсанд тооцох тухай” 15 дугаар тогтоол, хурлын тэмдэглэл болон бусад 

баримтаар тогтоогдож байна.  

 Дээрх Улсын дээд шүүхийн нийт шүүгчийн хуралдааны 2026 оны 11 дүгээр 

тогтоолд дурдсан алдаа зөрчлийг дараах байдлаар арилгасан байна. Үүнд:  

-Намын дүрмийн 11.4-т “Намын удирдах дээд байгууллага, төлөөллийн төв 

байгууллага, гүйцэтгэх төв байгууллага болон хяналтын байгууллагыг бүрдүүлэхдээ 

аль нэг хүйсийн төлөөлөл 30 хувиас доошгүй байхаар нэр дэвшүүлэх, гишүүдийн 

оролцоо, ил тод байдлыг хангах, нууц санал хураалт явуулах хуулийн шаардлагыг 

мөрдөнө” гэж; 

-Намын дүрмийн 15.6-д “Намын Их хурлаас шилжүүлсэн эрхийн дагуу намын 

Бага хурлын гишүүнийг нөхөн сонгох”, 15.7-д “Намын Их хурлаас шилжүүлсэн 

эрхийн дагуу намын Хяналтын ерөнхий хорооны гишүүнийг нөхөн сонгох” гэж 

заасныг тус тус хасаж;   

-Намын дүрмийн 23.2-т “Намын дэргэд бодлого боловсруулах, зөвлөх, 

судалгаа хийх, намын гишүүдийг сургаж бэлтгэх, иргэдийн улс төрийн боловсролыг 

дэмжих үүрэг бүхий Эх орончдын академи /цаашид академи гэх/-ийг намын Удирдах 

зөвлөлөөс 4 жилийн хугацаатай, 5-9 эрдэмтэн судлаачдын бүрэлдэхүүнтэйгээр 

байгуулж ажиллуулна” гэж; 

-Намын дүрмийн 18.3-т “Намын даргын сонгуульд үндэсний эрх чөлөө, тусгаар 

тогтнол, бүрэн эрхт байдал, эв нэгдэл, язгуур ашиг сонирхлыг эрхэмлэн дээдлэх 

үнэт зүйлстэй, хүний эрх, эрх чөлөө, тэгш байдал, шударга ёсыг чандлан баримтлах 

үндсэн зарчимтай,намын зорилго, үзэл баримтлалд үнэнч, намын бодлого, мөрийн 

хөтөлбөрийг хэрэгжүүлэх, удирдан зохион байгуулах улс төрийн ажлын мэдлэг, 

чадвар, туршлагатай, намын гишүүнээр 3-аас дээш жил болсон, шүүхээс ял 

шийтгүүлж байгаагүй намын гишүүн нэр дэвших, сонгогдох эрхтэй” гээд намын 

дүрмийн 18.7, 18.9 дэх заалтад намын даргад хориглосон албан тушаалын, 18.10, 

18.11 дэх заалтад намын даргыг чөлөөлөх, огцруулах талаар зохицуулсан, харин 

жинхэнэ гишүүн гэх нэршлийг намын дүрмээс хассан байна.  

-Намын дүрмийн 21.6-д “Аймаг, нийслэлийн намын хорооны шийдвэрээр 

намын анхан шатны байгууллагыг дараах үндэслэлээр татан буулгана” гээд 21.6.1-

21.6.5 дахь заалтад үндэслэл шаардлагын талаар тусгаж, дүрмийн 21.7-д “Татан 

буугдсан нэгжийн гишүүдийг шинэ, эсвэл ойр байршилтай анхан шатны 

байгууллагад шилжүүлэн бүртгэж, тамга, баримт бичиг, эд хөрөнгийг дээд шатны 

намын хороонд хүлээлгэн өгнө” гэж; 

-Намын дүрмийн 24.7-д “Төрөөс үзүүлэх санхүүгийн дэмжлэгийг сонгуулийн төв 

байгууллагын шийдвэрийн дагуу намын төв байгууллагад олгох бөгөөд салбар 

болон бүтцийн нэгжид хуваарилах асуудлыг энэ дүрмээр зохицуулна”, 24.7.1-д 

“Төрөөс намд үзүүлсэн санхүүгийн дэмжлэгийн 50 хүртэл хувийг намын салбар 

болон бүтцийн нэгжид олгохдоо гишүүнчлэлийн тоо, төсөв, татвар төвлөрүүлэлт, 

зарцуулалт, ажлын төлөвлөгөө, гүйцэтгэлийн чанар, үнэлгээ, сонгуулийн саналын 

тоо, үйл ажиллагааны үр дүн зэргийг харгалзан хуваарилна” гэж; 

-Намын дүрмийн 24.12-т “Нам, намын харьяа байгууллага Улс төрийн намын 

тухай хуулийн 34.6-д заасан хориглосон этгээдээс хандив авсан, хандив авахыг 

хориглосон этгээдээс хандив авснаа мэдсэнээс хойш ажлын 10 өдрийн дотор 

хандивлагч болон сонгуулийн төв байгууллагад мэдэгдэж, хандивыг сонгуулийн төв   

байгууллагад шилжүүлээгүй тохиолдолд Улс төрийн намын тухай хуулийн 42.1-д 

заасны дагуу хандивыг хоёр дахин өсгөсөн дүнгээр Сонгуулийн төв байгууллагад 

төлнө”, 24.12.1-д “Намд ийнхүү санхүүгийн хохирол учруулсан хариуцлагыг намын 

санхүүгийн асуудал хариуцсан удирдах ажилтан, намын тухайн салбар 

байгууллагын  дарга, санхүүгийн асуудал хариуцсан ажилтан, намын дотоод 

аудитор тус тус хүлээнэ”, 24.12.2-т “Хуулийн зөрчлийн улмаас намд учирсан 

санхүүгийн хохирлыг нам гэм буруутай этгээдээс шаардах эрхтэй” гэж; 

-Намын дүрмийн 24.13-т “Намын санхүүгийн нэгдсэн тайланг хугацаа 

хожимдуулсан, алдаа, зөрчилтэй гаргасан, гаргасан алдаа зөрчлийг залруулж 

хуулийн хугацаанд төрийн зохих байгууллагад хүргүүлээгүйн улмаас намд 

санхүүгийн хохирол учруулсан бол намын санхүүгийн асуудал хариуцсан удирдах 

ажилтан болон дотоод аудиторт хохирлыг барагдуулах хариуцлага хүлээлгэнэ”, 

24.14-т “Аймаг, нийслэлийн намын хороо, сум, дүүргийн намын үүрийн товчоо, 

намын дэргэдэх бодлогын судалгааны байгууллага зэрэг намын салбар нэгжүүд 

санхүүгийн тайлан гаргаагүй, хугацаа хожимдуулсан, алдаа, зөрчилтэй гаргасан, 

гаргасан алдаа зөрчлийг залруулж хуулийн хугацаанд төрийн зохих байгууллагад 

хүргүүлээгүйн улмаас намд санхүүгийн хохирол учруулсан бол тухайн байгууллагын 

дарга болон санхүүгийн асуудал хариуцсан ажилтанд хохирлыг барагдуулах 

хариуцлага хүлээлгэнэ” гэж; 

-Намын дүрмийн 24.15-д “Аймаг, нийслэлийн намын хороо, сум, дүүргийн 

намын үүрийн товчоо, намын дэргэдэх бодлогын судалгааны байгууллага зэрэг 

намын салбар нэгжүүд алдаа, зөрчилтэй тайлан ирүүлсэн, аудитын хуулийн 

этгээдийн тогтоосон хугацаанд тухайн алдаа, зөрчлийг арилгаж, тайлангаа бүрэн, 

эсвэл хэсэгчлэн шинэчлэн ирүүлээгүй буруутай үйл ажиллагаанаас болж, намын 

бүртгэл, сонгуульд оролцох эрх түдгэлзэх  тохиолдолд  Хяналтын ерөнхий хорооны 

дүгнэлтийг үндэслэн тухайн салбар нэгж, байгууллагын дарга болон санхүүгийн 

асуудал хариуцсан ажилтанд албан тушаалаас огцруулах сахилгын шийтгэл  

оногдуулна”, 24.16-д “Намын нэг жилд өөрийн хөрөнгө, түүнээс олсон орлого нь  

намд олгосон төрийн санхүүжилтийн 50 хувиас ихгүй байна”, 24.17-д “Нам 

санхүүгийн хагас жилийн тайланг жил бүрийн 07 дугаар сарын 20-ны дотор, жилийн 

эцсийн тайланг дараа оны 02 дугаар сарын 10-ны дотор сонгуулийн төв 

байгууллагад хүргүүлнэ” гэж тус тус зохицуулжээ.  

Үүнээс үзэхэд, Эх орончдын нэгдсэн намын Их хурлын 2025 оны 12 дугаар 

сарын 20-ны өдрийн 01 дүгээр тогтоолоор баталсан намын дүрэм (Шинэчилсэн 

найруулга) нь 5 бүлэг, 26 зүйл, 179 заалт, 186 дэд заалттай байсны 7 заалт, 47 дэд 

заалт буюу дүрмийн 13.8 хувьд намын Бага хурлын 2026 оны 04 дүгээр сарын 25-

ны өдрийн 15 дугаар тогтоолоор нэмэлт, өөрчлөлт оруулсан, энэхүү өөрчлөлт нь Улс 

төрийн намын тухай хуулийн 17.4-т заасан дүрмийн гуравны нэгээс хэтрээгүй байна.  

Харин тус намын дүрэм (Шинэчилсэн найруулга)-ийн 12.3.2-т заасан “Бага 

хурлын төлөөлөгчдийг аль нэг хүйсийн төлөөллийг 30 хувиас доошгүйгээр намын 

Удирдах зөвлөлөөс нэр дэвшүүлсний дагуу Их хурал нууц санал хурааж, 

өрсөлдүүлэх зарчмаар дөрвөн жилийн хугацаагаар сонгоно” гэх зохицуулалтын 

талаар Улсын дээд шүүхийн Бүртгэлийн албанаас Захиргааны ерөнхий хуулийн 

27.4.2-т зааснаар сонсох ажиллагааг явуулсан ба тус намын 2026 оны 05 дугаар 

сарын 25-ны өдрийн А/9 дүгээр албан бичгээр “… Намын төлөөллийн төв 

байгууллагын гишүүдийг нэр дэвшүүлэхэд намын гүйцэтгэх төв байгууллагын 

оролцоо нь чухам эдгээр бодлого, зарчмыг намын дотоод үйл ажиллагаанд 

мөрдүүлэх, хэрэгжүүлэхэд чиглэх бөгөөд дүрмийн 4.1.2-т заасан “Намын 

харьяалагдах шатны байгууллагаар дамжиж намын дотоод бүтцийн байгууллагын 

сонгуульд нэр дэвших, нэр дэвшүүлэх, сонгох, сонгогдох” намын гишүүний үндсэн 

эрхийг хөндөхгүй, харин энэ эрх, эрх чөлөөг хангах, хамгаалах зорилготой. Улс 

төрийн намын тухай хууль болон түүнд нийцүүлэн боловсруулсан энэхүү дүрэмд 

намын төлөөллийн төв байгууллагын бүрэлдэхүүнийг сонгох эрх зөвхөн намын 

удирдах дээд байгууллагын онцгой бүрэн эрхэд хамаарах бөгөөд хүн ам, газар нутаг, 

намын нэгж, гишүүд, дэмжигчдийн төлөөллийг бүрэн хангах нийтлэг журмын дагуу 

намын гишүүний сонгох, сонгогдох эрх, эрх чөлөө сонгуулийн нээлттэй, ил тод, 

шударга өрсөлдөөн, ардчилсан зарчмаар баталгаажин хэрэгждэг. Намын Удирдах 

зөвлөлийн энэ ажиллагаа дүрмийн 17.6.2, 17.6.7-д заасан чиг үүргийн хүрээнд төв, 

орон нутгийн намын байгууллагаас нэр дэвшигчдийг нэгтгэн бүртгэх, Их хуралд 

хэлэлцэхээр оруулах, жендерийн болон нийгмийн төлөөллийн тэгш эрхийг хангахад 

анхаарах зэргээр туслан зөвлөх үйл ажиллагаагаар хязгаарлагдаж буй юм. Цаашид 

энэ асуудлыг намын дүрмийн дагуу Бага хурлын эрх хэмжээний хүрээнд цаг 

алдахгүй хэлэлцэн шийдвэрлэхэд анхаарах болно” гэсэн тайлбарыг гаргажээ.  

Намын дүрмийн 12.3.2-т заасан “Удирдах зөвлөлөөс нэр дэвшүүлсний дагуу” 

гэсэн хэсэг нь Улс төрийн намын тухай хуулийн холбогдох заалтад нийцэхгүй байна. 

Тодруулбал, төлөөллийн төв байгууллагыг намын удирдах дээд байгууллага болох 

Их хурал сонгоход зөвхөн Удирдах зөвлөлөөс нэр дэвшүүлэх нь Улс төрийн намын 

тухай хуулийн 3 дугаар зүйлийн 3.1.1-д “намын гишүүн гэж намын зорилго, үзэл 

баримтлал, намын хөтөлбөр, дүрмийг хүлээн зөвшөөрч, сайн дурын үндсэн дээр 

намд эвлэлдэн нэгдэж элссэн, гишүүний татвар төлдөг, тухайн намын үйл 

ажиллагаанд саналын болон сонгох, сонгогдох эрхтэйгээр оролцох иргэнийг”, 4 

дүгээр зүйлийн 4.2-т “Нам нь Үндсэн хуульт байгуулал, ардчилсан тогтолцооны 

зайлшгүй бүрэлдэхүүн хэсэг болохын хувьд дараах чиг үүргийг хэрэгжүүлнэ:” гээд 

4.2.6-д “сонгуульд нэр дэвшүүлэн шударгаар өрсөлдөх”, 8 дугаар зүйлийн 8.1-д “Нам 

гишүүдээ намын удирдах байгууллага, албан тушаал, сонгуульд нэр дэвших, сонгох, 

томилоход аливаа хэлбэрээр ялгаварлан гадуурхахгүй байж, тэгш боломж олгоно”, 

8.2.2-т “гишүүдийн оролцоо, ил тод байдлыг хангах” гэж тус тус зааснаар намын 

гишүүн удирдах байгууллагад нэр дэвших, сонгох, шударгаар өрсөлдөх боломжийг 

хязгаарласан, намын чиг үүрэгт харшилсан агуулгатай байна. 

Эх орончдын нэгдсэн намын товчлол (ЭОНН)-ыг (ЭХНАМ) болгон өөрчилснийг 

дурдав. 

Иймээс, Эх орончдын нэгдсэн намын Их хурлын 2025 оны 12 дугаар сарын 20-

ны өдрийн 01 дүгээр тогтоолоор баталсан дүрэм (12.3.2-т “Удирдах зөвлөлөөс нэр 

дэвшүүлсний дагуу” гэсэн хэсгийг хасаж)-д Бага хурлын 2026 оны 04 дүгээр сарын 

25-ны өдрийн 15 дугаар тогтоолоор нэмэлт, өөрчлөлт оруулсан нь Улс төрийн намын 

тухай хуулийн 15 дугаар зүйлд заасан намын дүрэмд тавигдах нийтлэг шаардлага 

болон намын дүрмээр тусгайлан зохицуулах асуудлыг тусгасан байх тул уг 

өөрчлөлтийг оруулсан байдлаар дүрмийг бүртгэхээр шийдвэрлэв.  

Монгол Улсын шүүхийн тухай хууль (Шинэчилсэн найруулга)-ийн 25 дугаар 

зүйлийн 25.8.8, 26 дугаар зүйлийн 26.1 дэх хэсэгт заасныг удирдлага болгон 

ТОГТООХ нь: 

1.Улс төрийн намын тухай хууль (Шинэчилсэн найруулга)-ийн 15 дугаар 

зүйлийн 15.3, 15.5 дахь хэсэгт заасныг баримтлан Эх орончдын нэгдсэн намын 

дүрэм (12.3.2-т “Удирдах зөвлөлөөс нэр дэвшүүлсний дагуу” гэсэн хэсгийг хасаж)-

ийг бүртгэсүгэй.  

